
Imaatigut ajunaarnernik, isumannaallisaanermik misissuinerit pillugit inatsimmik 

Kalaallit Nunaannut atuutilersitsinissaq pillugu peqqussummik, 

Namminersorlutik Oqartussat akuersissuteqarnissaannik Inatsisartut 

aalajangiiffigisassaattut siunnersuut 

Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisumit saqqummiunneqartoq 

 

pillugu 

 

Sanaartornermut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Justus Hansen, Demokraatit, siulittaasoq 

Inatsisartunut ilaasortaq Gerth Mikaelsen, Naleraq, siulittaasup tullia 

Inatsisartunut ilaasortaq Hans-Erik Enoksen, Demokraatit 

Inatsisartunut ilaasortaq Nivi H. Efraimsen, Inuit Ataqatigiit 

Inatsisartunut ilaasortaq Bentiaraq Ottosen, Atassut: 

 

UPA2026-mi ulloq 5. maajimi siullermeerinninnerup kingorna ataatsimiititaliap siunnersuut 

misissorpaa. 

 

Siunnersuutip imarisaa siunertaalu 

Imaatigut ajutoortoqartillugu isumannaallisaanermik misissuinernut danskit kalaallillu 

malittarisassatigut tunngavigisaat siunnersuutikkut assigiissaarneqassapput. Siunnersuutip 

nassatarisaanik imaatigut ajunaartoqartillugu isumannaallisaanermik misissuinerit pillugit 

inatsit kunngip peqqussutaatigut Kalaallit Nunaannut atuutsinneqalissaaq. 

 

Imarsiornermi umiiarnerit pillugit ataatsimiititaliap sulinerani tunngavigineqartoq 

siunnersuutikkut nukittorsarneqassaaq. Tamatuma peqatigisaanik isumannaallisaanermik 

misissuinerit aammalu suliassat pillaasarnermut inatsimmut taarsiissuteqartarnermullu 

inatsimmut tunngasut erseqqissumik avissaartinneqarnissaat qulakkeerneqassaaq. 

Siunnersuut aamma misissueriaatsit nutaaliaasut isertuussinissamullu malittarisassat 

atorneqarnissaannut periarfissiissaaq. Taamaaliornikkut misissuinerit pitsaassusiat nunanilu 

tamalaani imarsiornermi umiiarnerit pillugit ataatsimiititalianik suleqateqarneq 

nukittorsarneqassapput. 

 

Siunnersuutip Inatsisartunit siullermeerneqarnera 

Siunnersuut siullermeerneqarami ataatsimut isigalugu taperserneqarpoq. Imaatigut 

ajutoornernik misissuinermut malittarisassatigut tunngavigisanik nutaaliaasunik 

ataqatigiissunillu pisariaqartitsineq partiinit arlalinnit erseqqissaatigineqarpoq. Misissuinerit 

pitsaanerullutillu arlaannaanulluunniit attuumassuteqannginnerunerisigut siunissami 

ajutoornerit pillugit paasisimasaqarnerulernissamut pitsaaliuinissamullu peqataaqataanissaat 

isumaqatigiiffiulluarpoq. Ajutoornernik misissuinerit suliassallu pillaasarnermut tunngasut 

erseqqilluinnartumik immikkoortinneqarnissaasa aamma pingaaruteqarnera oqaaseqartartunit 

erseqqissaatigineqarpoq. Tamanna inatsisitigut isumannaatsuunissamut pingaaruteqartutut 

erseqqissaatigineqarpoq. 

 

Kalaallit Nunaanni pissutsit immikkut ittuunerat oqallinnermi pingaartinneqarpoq. 

Tamatumani ilaatigut pineqarlutik nunap isorartunera, issittumi pissutsit kiisalu angallatit 

mikinerit aalisariutillu pingaaruteqassusiat. 

 

Kalaallit angallataat amerlasuut 15 meterinit mikinerunerat Naleqqamit 

erseqqissaatigineqarpoq. Tamanna imarsiornermi umiiarnerit pillugit ataatsimiititaliap 

sulinerata isumaliutigineqaqqinnerani ilaatinneqartariaqartoq partiimit oqaatigineqarpoq. 

Kalaallinik ilaasortaqarnissaq atortussallu kalaallisuunngortinneqarsimanissaat 

pisariaqartinneqartoq aamma tikkuarneqarpoq. Nalunaarusiat atortussallu kalaallisut 

pissarsiarineqarsinnaasariaqartut oqaaseqartartut arlallit erseqqissaatigaat. 

 

Upalungaarsimanermut pisortatigoortumik periusissiamik siammasinnerusumik 

pisariaqartitsisoqartoq Atassummit erseqqissaatigineqarpoq. Imaani isumannaallisaaneq 

nunami silaannakkullu upalungaarsimanissamut ataqatigiissillugu isiginiarneqartariaqartoq 

partiip tikkuarpaa. 

 

Tamatuma kingorna siunnersuut Sanaartornermut Ataatsimiititaliamit 

suliarineqartussanngorlugu innersuunneqarpoq. 

 

Tusarniaanermit akissutit 

Siunnersuut inuussutissarsiornermut ministereqarfimmit tamanut tusarniutigineqarpoq 

piffissami ulloq 10. april 2025-imit ulloq 11. maj 2025-mut. 

 

 



 

20.05.26 UPA2026/49 

  

 

3 

____________ 

UPA2026/49 

J.nr.: 01.37.01.03-00209 

J.nr.: 01.25.01/26FM-LABU-0049 

 

Tusarniaanermut allakkiamik imaluunniit tusarniaanermut akissutinik immikkut 

ilanngussisoqarsimanersoq siunnersuummut atortussani allassimanngilaq. 

 

Siunnersuutip aningaasaqarnikkut kingunerisassai 

Siunnersuut isumannaallisaarnermik misissuinerit ingerlanneqarnerinut oqartussallu 

susassaqartut akornanni suleqatigiittoqarneranut atatillugu allaffissornikkut annertunerusumik 

kinguneqassasoq naatsorsuutigineqarpoq. 

Tamatuma peqatigisaanik imaatigut ajutoornernik pitsaanerusumik misissuisarnerit imaatigut 

isumannaannerulertoqarnissaanut siunissamilu ajutoornerit pitsaaliorneqarnissaannut 

peqataaqataasinnaammata ataatsimiititaliamit oqaatigineqassaaq. 

 

Ataatsimiititaliap siunnersuummut oqaaseqaatai 

Kalaallit Nunaanni imaatigut ajutoornernik misissuisarnernut malittarisassatigut tunngavimmik 

ullutsinnut naleqqunnerusumik ataqatigiinnerusumillu pilersitsiniarneq ataatsimiititaliamit 

taperserneqarpoq. 

Isumannaallisaanermik misissuinerit suliassanut pillaasarnermut inatsimmut 

taarsiissuteqartarnermullu inatsimmut tunngasunut avissaartillugit ingerlanneqartarnissaat 

pingaaruteqartoq ataatsimiititaliaq isumaqarpoq. Tamanna inatsisitigut 

isumannaatsuunissamut aammalu paasisimasaqarnerulernissamut pitsaaliuinissamullu 

periarfissanut nukittorsaataassaaq. 

Kalaallit Nunaanni pissutsit immikkut ittuunerat, tassungalu ilanngullugu  nunap isorartunera, 

issittumi pissutsit kiisalu angallatit mikinerit aalisariutillu pingaaruteqassusiat, 

aaqqissuussinermi isiginiarneqarnerat ataatsimiititaliamit pingaartinneqarpoq. 

Sulinerup kalaallisut allassimasunik naammattunik peqarluni ingerlanneqarluni Kalaallit 

Nunaanni pissutsit piginnaasallu akuutinneqarnissaat pingaaruteqartoq ataatsimiititaliamit 

aamma pingaartinneqarpoq. 

Ataatsimiititaliap inassuteqaatai 

 

Ataatsimiititaliap isumaqatigiittup siunnersuut akuersissutigineqassasoq inassutigaa 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

 

 

 

 

 

 

 

 

 

 

 

 

Justus Hansen 

Siulittaasoq 

 

 

 

 

 

 

 

 

 

Gerth Mikaelsen 

Siulittaasup tullia 

 

 

 

Hans-Erik Enoksen 

   

 

 

 

 

 

 

Nivi Heilmann Efraimsen 

 

 

 

 

 

 

 

Bentiaraq Ottosen 

 

 

 

 

 

 


